
Bütün bunlar barədə plenar sessi-
yada çıxış edən Prezident İlham Əliyev 
ətraflı məlumat verərək bildirib ki, hər 
iki ölkənin dövlət başçılarının görüşləri 
müntəzəm xarakter daşıyır və hətta bir 
neçə aylıq kiçik fasilə pauza kimi təsir 
bağışlayır. Dövlətimizin başçısı daha 
sonra deyib: “Ölkələrimiz arasında 
münasibətlər strateji əhəmiyyət kəsb 
edir. Təsadüfi deyil ki, biz bir-birimizi 
strateji tərəfdaşlar adlandırırıq. Bu 
gün biz ikitərəfli münasibətlərin çox 
geniş gündəliyini nəzərdən keçirdik və 
gələcək qarşılıqlı fəaliyyətin yollarını 
müəyyənləşdirdik. Ölkələrimiz arasında 
çox fəal siyasi dialoq mövcuddur”. 

Azərbaycan Prezidenti Rusiya-
nın “Rossiya” və “Birinci” televizi-
ya kanallarına müsahibəsində də 
ikitərəfli münasibətlərdən danışarkən, 
əməkdaşlığın intensivliyini diqqətə çatdı-
rıb, eyni zamanda, bu əlaqələrin həyatın 
bütün sahələrini əhatə etdiyini xüsusi 
vurğulayıb: “Mənim Prezident Vladimir 
Vladimiroviç Putinlə keçən il 4, bu il 2 
şəxsi görüşüm olub. Bu görüşlər ikitərəfli 
qarşılıqlı fəaliyyətin inkişafına çox ciddi 
impuls verir və həmçinin bizim regionda-
kı vəziyyətə müsbət təsir göstərir”.

Məhz elə bütün bu qeyd edilənlərin 
məntiqi nəticəsidir ki, bu gün 
Azərbaycanın mühüm tərəfdaşı olan 
Rusiya ilə əlaqələri yüksək səviyyədədir, 
siyasi, iqtisadi, humanitar, hərbi-
texniki və s. sahələrdə əməkdaşlığı 
yeni inkişaf mərhələsindədir. Qarşılıqlı 
siyasi, sosial-iqtisadi münasibətlər iki 
ölkənin birgə səyi ilə mühüm tədbirlərin, 
önəmli layihələrin uğurla reallaşdı-
rılmasına əlverişli imkan yaradır və 
yüksək göstəricilər əldə edilir. Bu-
nunla bağlı diqqəti bəzi məqamlara 
yönəltmək istərdik. Əvvəlcə onu deyək 
ki, Azərbaycan və Rusiya prezidentləri 
ölkələrarası ticarətin genişlənməsini 
xüsusi diqqətdə saxlayırlar. Dövlətimizin 
başçısı İlham Əliyev ötən ilin sentyabrın-
da Rusiyaya rəsmi səfəri çərçivəsində 
imzalanan Rusiya–Azərbaycan 
əməkdaşlığının başlıca istiqamətlərinin 
inkişafı üzrə 2024-cü ilədək Fəaliyyət 
Planında əks olunan 5 “Yol xəritəsi” 
iqtisadi əlaqələrimizin genişlənməsinin 
mühüm istiqamətlərini müəyyənləşdirir. 
Həmin “Yol xəritələri” ticarət, nəqliyyat, 
ölkəmizin ərazisində birgə istehsal 
sahələrinin qurulması, büdcə-vergi 
sektorunun rəqəmsallaşdırılması üzrə 
qarşılıqlı fəaliyyəti, habelə  humanitar 

sahədə əməkdaşlığı nəzərdə tutur. 
Yeri gəlmişkən, iki ölkə arasında-
kı “Sərbəst ticarət haqqında saziş” 
də ticarət əməkdaşlığının daha da 
genişləndirilməsi üçün əlverişli imkanlar 
yaradır.

Hazırda ticarət əlaqələrimiz 
yüksək templərlə inkişaf edir. Ru-
siya Azərbaycanın əsas ticarət 
tərəfdaşlarından biridir. Bu ölkənin 
Cənubi Qafqaz ölkələri ilə ticarət 
əlaqələrinin təxminən yarısı 
Azərbaycanın payına düşür. Rusiya 
respublikamızın qeyri-neft məhsullarının 
ixracı üzrə ilk yerdə dayanır. 

Rusiya–Azərbaycan əməkdaşlığının 
dinamik inkişafının göstəricisi olan digər 
bir fakt da diqqət çəkir: Ötən il hər iki 
ölkənin ticarət dövriyyəsi 20 faiz, cari 
ilin yanvar-avqust aylarında isə 24 faiz 
artıb. Azərbaycan ilə Rusiya arasında 
ticarətin yüksək templə artması strateji 
əməkdaşlığın mühüm göstəricisi olmaqla 
bərabər, dövlət başçımızın xarici iqtisadi 

əlaqələrinin genişləndirilməsinin, eyni 
zamanda, qeyri-neft ixracının stimul-
laşdırılması istiqamətində qəbul edilən 
bir sıra mühüm qərarların, ən başlıca-
sı isə cənab İlham Əliyevin rəhbərliyi 
ilə gerçəkləşdirilən sistemli və ardıcıl 
layihələrin məntiqi nəticəsidir.

Bu gün respublikamızla Rusiya 
arasında ticarətin dinamik inkişafı 
istiqamətində mühüm önəm daşıyan 
tədbirlər reallaşdırılır. Məsələn, Rusi-
yada ölkəmizinTicarət Nümayəndəliyi, 
Həştərxanda Azərbaycan İş Mərkəzi, Ye-
katerinburq şəhərində Azərbaycan Şərab 
Evi, habelə Moskvada Azərbaycan 
məhsullarının geniş çeşiddə təqdim 
olunduğu “Azərbaycan nemətləri” mağa-
zası fəaliyyət göstərir. Bütün bunlar isə 
hər iki ölkənin iş adamları arasında bir-
başa ticarət əlaqələrinin genişlənməsini 
sürətləndirir. 

İki ölkə arasında ticarət sahəsində 
görülən işlərin nəticəsindən danışarkən, 
bir məqamı da qeyd edək. Belə ki, bu 

ilin 8 ayı ərzində qeyri-neft ixracımız 15 
faiz artıb. Gələn il bu göstəricinin 20 faiz 
təşkil edəcəyi, 2023-cü ildə isə 3 milyard 
ABŞ dollarını ötəcəyi gözlənilir.

Yeri gəlmişkən, ekspertlərin proq-
nozuna əsasən, Azərbaycanın kənd 
təsərrüfatı və emal məhsullarının Rusi-
yaya ixracının 2 dəfə artırılması poten-
sialı var və bu imkanın reallaşdırılması 
qarşıya mühüm vəzifə kimi qoyulub. 

Xarici ticarət dövriyyəsində 
önəmli yer tutan Rusiya ilə ticarət 
əməkdaşlığına gəlincə, ötən il 
ölkələrimiz arasında ticarətin həcmi 
2,5 milyard ABŞ dolları təşkil edib və 
bu sahədə həyata keçirilən ardıcıl və 
sistemli tədbirlər, artım dinamikası 2019-
cu ildə ticarət dövriyyəsinin 3 milyard 
dollara çatacağını söyləməyə tam əsas 
yaradır.

Daha bir vacib amili də vurğulayaq ki, 
iki ölkənin iş adamları arasında vaxta-
şırı biznes forumlar, işgüzar görüşlər 
keçirilir, Rusiyaya ixrac missiyaları təşkil 

olunur, Azərbaycan məhsulları bu ölkədə 
keçirilən beynəlxalq sərgilərdə nümayiş 
etdirilir. 

İki ölkənin iqtisadi-ticarət əlaqələrinin 
genişlənməsində, şübhəsiz ki, 
Azərbaycan–Rusiya və Rusiya–
Azərbaycan işgüzar şuraları da uğurlu 
fəaliyyət göstərirlər.

Rusiya–Azərbaycan iqtisa-
di münasibətlərində investisiya 
əməkdaşlığı da uğurla inkişaf edir. 
Dövlət başçılarının siyasi iradəsi, 
ölkələrimizdəki əlverişli işgüzar mühit 
qarşılıqlı investisiya qoyuluşları üçün 
geniş imkanlar yaradır. Azərbaycanda 
700-ə yaxın Rusiya kapitallı şirkət 
fəaliyyət göstərir. Rusiya tərəfindən 
Azərbaycan iqtisadiyyatına 4,6 mil-
yard dollar, Azərbaycan tərəfindən isə 
Rusiyaya 1,2 milyard dollar sərmayə 
yatırılıb. Azərbaycan investorları Rusiya-
nın müxtəlif bölgələrində maliyyə-bank, 
daşınmaz əmlak, sanatoriya-kurort, qida 
sənayesi, tikinti materiallarının istehsalı 
və digər sahələri əhatə edən layihələr 
həyata keçirirlər.

Eyni zamanda, ölkəmizdə Rusiya 
ilə birgə layihələr reallaşdırılır. “SOCAR 
Polymer” layihəsi, Pirallahı Sənaye 
Parkında əczaçılıq müəssisəsinin 

yaradılması, Gəncə avtomobil zavo-
dunun Rusiyanın “KamAZ” və “Ural” 
zavodları ilə əməkdaşlığı, “Azərmaş” və 
“QAZ” şirkətləri arasında birgə layihələr, 
helikopterlərin təmiri və texniki xidmət 
mərkəzinin, Hacıqabulda izolyasiya 
materialları istehsalının təşkili layihələri 
Azərbaycan–Rusiya sənaye-investisiya 
əməkdaşlığının önəmli nümunələridir.

Hər iki ölkə enerji və nəqliyyat 
sahələrində də etibarlı tərəfdaşdır. Belə 
ki, Rusiya şirkətləri Azərbaycanın neft-
qaz sektorunda icra olunan layihələrin, 
o cümlədən “Şahdəniz”, Cənubi Qafqaz 
qaz boru kəməri kimi iri layihələrin fəal 
iştirakçısıdır.

Azərbaycan nefti digər marş-
rutlarla yanaşı, Bakı-Novorossiysk 
boru kəməri ilə də dünya bazarına 
ixrac olunur. Bununla yanaşı, hər iki 
ölkənin enerji sistemləri paralel rejimdə 
fəaliyyət göstərir və elektrik enerjisi 
mübadiləsi aparır. Belə ki, 2018-ci ildə 

Azərbaycandan Rusiyaya 121 milyon 
kVt/saatdan çox elektrik enerjisi ixrac 
edilib, Rusiyadan isə 76 milyon kVt/saat-
dan artıq elektrik enerjisi idxal olunub.

Hazırda Azərbaycan–Rusiya–İran 
Şimal-Cənub enerji dəhlizinin yaradıl-
ması üzrə texniki-iqtisadi əsaslandırma 
sənədləri hazırlanır. Görülən bütün bu 
işlər enerji sahəsində əməkdaşlığın 
genişlənməsinə xidmət edir.

Azərbaycan Prezidentinin Rusiyaya 
səfəri zamanı Şimal-Cənub, Şimal-
Qərb beynəlxalq nəqliyyat dəhlizlərinin 
əhəmiyyəti, tranzit və yükdaşımaların 
həcminin artmasında önəmi xüsusilə 
vurğulanıb. Sessiyada Prezident İlham 
Əliyev tədbir iştirakçılarının sualla-
rı cavablandırarkən, deyib: “Mən öz 
şərhlərimdə demişəm ki, nəqliyyat 
layihələri yük göndərənlər, yaxud tranzit 
ölkələr üçün təkcə gəlir qazanmaq üçün 
əlavə imkanlar yaratmır, bunlar ölkələri 
qarşılıqlı asılı vəziyyətə salır. İstənilən 
tranzit ölkə öz qonşuları ilə yaxşı 
münasibətlərə malik olmalıdır, yoxsa 
bu tranzit sadəcə baş tutmayacaq. 
Azərbaycana gəlincə, biz artıq çoxdandır 
həm müasir nəqliyyat infrastrukturunun, 
həm də regionumuzda etimad mühitinin 
yaradılmasına investisiya qoyuruq”. 

Xatırladaq ki, hər iki dəhliz üzrə yük-
daşımaların həcmi ildən-ilə artır. Keçən 
il Şimal-Cənub beynəlxalq nəqliyyat 
dəhlizi üzrə bu göstərici 8 dəfə, bu ilin 
birinci yarısında isə 63 faiz yüksəlib. 
Şimal-Qərb dəhlizi üzrə daşımalar 
 2019-cu ilin altı ayı ərzində 70 faizdən 
çox artıb. 

Nəqliyyat sahəsində Rusiya ilə 
əməkdaşlıqda avtomobil yükdaşımaları 
da önəmli yer tutur və bu istiqamətdə 
infrastrukturun təkmilləşdirilməsinə xü-
susi diqqət yetirilir. Hazırda Samur çayı 
üzərində avtomobil körpüsünün tikintisi 
davam etdirilir və cari ilin sonunadək 
başa çatdırılacaqdır. Eyni zamanda, 
sərhəd-buraxılış məntəqələrinin inkişafı 
layihələrinin sinxronlaşdırılması məsələsi 
müzakirə olunur və bu sahədə xüsusi 
“Yol xəritəsi” hazırlanır.

Vaqif BAYRAMOV, 
“Xalq qəzeti”

– Çingiz müəllim, xəbər verildiyi 
kimi, bir neçə gün əvvəl Soçi şəhərində 
keçirilmiş “Valday” Beynəlxalq Diskus-
siya Klubunun XVI illik iclasının plenar 
sessiyasında çıxış edən Prezident İlham 
Əliyevin səsləndirdiyi fikirlər işğalçı 
ölkənin baş nazirinə sarsıdıcı zərbə 
oldu. Bu barədə sizin də fikrinizi bilmək 
maraqlı olardı.

– “Valday” Beynəlxalq Diskussiya 
Klubunun XVl illik iclasının plenar sessi-
yası Ermənistan üçün unudulmaz tarixə 
çevriləcək. Çünki bu sessiyada işğalçı 
ölkənin həm özü, həm də baş naziri sarsı-
dıcı zərbə aldı. Buna qədər də Paşinyan 
səsləndirdiyi sərsəm fikirlərə görə layiqli 
cavabını alırdı. Ancaq möhtərəm Preziden-
timizin budəfəki cavabı Ermənistanı mat 
vəziyyətində qoydu. Hər şeydən əvvəl ona 
görə ki, forum aktual məsələlərin müzakirəsi 
üçün ən mühüm beynəlxalq məkanlardan 
biridir. Nəzərə alsaq ki, klubun iclasında bu 
vaxta qədər 74 ölkədən dünya elmi birli-
yini təmsil edən mindən çox nümayəndə, 
dövlət və hökumət başçıları iştirak ediblər, 

tədbirlərin nə qədər əhəmiyyətli olduğu 
özünü açıq şəkildə büruzə verir. 

Tədbirdə çıxış edən və ölkəmizin inkişafı 
haqqında əhatəli məlumat verən Prezi-
dent İlham Əliyev, həmişə olduğu kimi, bu 
dəfə də Ermənistan – Azərbaycan, Dağlıq 
Qarabağ münaqişəsinin nizamlanmasına 
münasibət bildirdi. Dövlətimizin başçısı 
Dağlıq Qarabağın tarixi barədə də tədbir 
iştirakçılarına faktlara istinadən ətraflı 
məlumat verdi. Diqqətə çatdırdı ki, 1921-ci 
ildə Qafqaz bürosunun qərarında Dağlıq 
Qarabağ çox vaxt erməni tərəfinin inter-
pretasiya etdiyi kimi, Azərbaycana verilməsi 
deyil, onun Azərbaycanın tərkibində qalma-
sı göstərilmişdir. Möhtərəm Prezidentimiz 
“Münaqişə başlayana qədər Azərbaycan 
SSR-in Dağlıq Qarabağ Muxtar Vilayətində 
yaşayan azərbaycanlı və erməni əhalinin 
say nisbəti 25:75 faiz kimi olub. Münaqişə 
nəticəsində Dağlıq Qarabağdan, həmçinin 
digər 7 rayondan bütün azərbaycanlı əhali 
qovulub, başqa sözlə desək, orada etnik 
təmizləmə aparılıb” – fikrini səsləndirməklə 
Ermənistanın işğalçı ölkə olduğunu bir daha 
tədbir iştirakçılarının diqqətinə çatdırdı. 

– Prezidentin “Dağlıq Qarabağ 
Azərbaycandır və nida işarəsi” qətiyyətli 
fikri Paşinyanın yalanlarını alt–üst etdi. 
Sizə elə gəlmirmi ki, bu fikir həm də 
Ermənistanın baş nazirinə sillə kimi 
 cavab oldu?

– Tamamilə razıyam. Bu cavab Nikol Pa-
şinyanın Dağlıq Qarabağ haqqındakı bu vaxta 
qədər heç bir fakta əsaslanmayan yalanlarına 
birdəfəlik son qoydu. Artıq İrəvan ictimaiyyəti, 
həm də beynəlxalq təşkilatlar Paşinyanı qeyri-
ciddi şəxs kimi qəbul edir. Çünki onun özü də 
yaxşı bilir ki, bu gün dünyanın heç bir ölkəsi, 
beynəlxalq təşkilatlar, hətta Ermənistanın özü 
Dağlıq Qarabağı müstəqil respublika kimi 
tanımayıb. Həmin qondarma “respublika”da 
bu vaxta qədər keçirilən seçkilərin nəticələri 
də heç bir ölkə tərəfindən tanınmayıb. 
Beynəlxalq təşkilatlar da belə saxta seçkiləri 
qəbul etməyib. Bütün bunlardan sonra Nikol 
Paşinyanın iddia etdiyi kimi, Dağlıq Qarabağ 
müstəqil qurum olaraq danışıqlar prosesinə 
hansı əsasla qatıla bilər?

 “Qarabağ Ermənistanın bir hissəsidir və 
nöqtə” – deyən Nikol Paşinyan özünü gülünc 
vəziyyətinə salıb. Belə yalanlarla beynəlxalq 
ictimaiyyətdə inam yaratmaq mümkün 
deyil. Ermənistanın baş naziri ilk dəfə deyil 
ki, yalan danışır. Beynəlxalq aləmdən, 
hadisələrdən hələ də baş çıxara bilməyən 
Paşinyan belə yalanlarla hakimiyyətinin 
ömrünü uzatmağa çalışır. Ancaq Azərbaycan 
Prezidentinin cavabı onun bütün ümidlərini 
param-parça etdi: “Dünya tərəfindən 
həm Aran, həm də Dağlıq  Qarabağ  
Azərbaycanın ayrılmaz tərkib hissəsi kimi ta-
nınıb. Ermənistan özü də bu qanunsuz quru-
mu tanımır. Qarabağ tarixi, əzəli Azərbaycan 
torpağıdır. Beləliklə,  Qarabağ Azərbaycandır 
və nida işarəsi”.

Müsahibəni qələmə aldı:  
Əliqismət BƏDƏLOV, “Xalq qəzeti”

Dövlətimizin başçısı oktyabrın 
8-də Bakının Qaradağ rayonunda 
məcburi köçkünlər üçün salınmış 
“Qobu Park-2” yaşayış kompleksinin 
açılışı zamanı da bu barədə fikirlərini 
diqqətə çatdırdı. Bildirdi ki, Dağlıq Qa-
rabağ münaqişəsi ilə bağlı cəmiyyətdə 
vahid yanaşma var. Bizim haqq işimizi 
mən bütün kürsülərdə arqumentlərlə, 
tarixi faktlarla, reallıqlarla, beynəlxalq 
hüquq əsasında müdafiə edirəm və 
bu arqumentlərə qarşı hər hansı bir 
irad tutmaq qeyri-mümkündür. Çünki 
mən həqiqəti deyirəm və bunu elə 
kürsülərdən deyirəm ki, bütün dünya 
eşitsin.

Prezident İlham Əliyev daha 
sonra deyib: “Ermənistanın baş 

naziri Xankəndidə yığılmış bir neçə 
adamın qarşısında o cəfəng sözləri 
demişdi. Mən başqa bir beynəlxalq 
tədbirdə ona cavab verə bilərdim. 
Amma o tədbirin auditoriyası tutaq 
ki, 1000 nəfər, 2000 nəfər olardı. 
Mən onu elə bir yerdə dedim ki, hər 
kəs eşitsin – canlı efirdə, Rusiya-
da, mötəbər “Valday” klubunun 
panelində dedim və bunu bütün 
dünya eşitdi. Yəni, sizə deyim ki, 
əgər işlər məhz təmkinlə, ağılla qu-
rulursa, zərbələr də dəqiq olur. Elə 
zərbə vuruldu ki, o zərbədən çətin 
ki, ayılsınlar”. 

Dövlətimizin başçısı, eyni 
zamanda, ermənilərin tarixi faktları 
təhrif etmələri ilə əlaqədar vurğula-

yıb ki, əvvəllər – münaqişə ilə bağlı 
məlumat olmayan dövrdə, əlbəttə, 
bütün yalanları yayırdılar. Hər bir 
ölkədə onların diaspor təşkilatları 
var idi, bizim isə heç nəyimiz yox 
idi. Ona görə münaqişə ilə bağlı 
təhrif edilmiş faktları onlar ortaya 
qoymuşlar və bir çox hallarda nail 
olmuşlar ki, onlara inansınlar. Bu 
gün biz informasiya dövründə, 
internet dövründə yaşayırıq. Həqiqət 
var və bunu mən çatdırmışam. 
Hər kəs bilir ki, aranlı-dağlı Qara-
bağ əzəli Azərbaycan torpağıdır, 
beynəlxalq hüquq tərəfindən tanınan 
Azərbaycan torpağıdır və Qarabağ 
Azərbaycandır və nida işarəsi, 
vəssalam.

Bəli, bu, bir həqiqətdir ki, hazırda 
bütün dünya dövlətləri Azərbaycanın 
ərazi bütövlüyünü dəstəkləyir. 
Beynəlxalq aləm yaxşı bilir ki, Qa-
rabağ Azərbaycanın tarixi ərazisidir. 
Ermənistan rəhbərliyi, erməni 
millətçiləri də başa düşməlidirlər ki, 
Qarabağ heç vaxt Ermənistanın ola 
bilməz. Azərbaycan nəyin bahasına 
olursa-olsun, Ermənistanın işğal 
altında saxladığı bütün torpaqları 
azad edəcək. Çünki əvvəla, haqq 
bizim tərəfimizdədir, ikincisi, güclü, 
qüdrətli Ordumuz var. Biz 2016-
cı ilin Aprel zəfəri zamanı bunun 
şahidi olmuşuq. Ona görə də Ali Baş 
Komandan cənab İlham Əliyev əmr 
verərsə, Azərbaycan əsgəri qısa 
vaxtda üçrəngli bayrağımızı Şuşada, 
Xankəndidə dalğalandıracaq.

Qasım HACIYEV, 
AMEA Qafqazşünaslıq 

İnstitutunun şöbə müdiri, tarix 
elmləri doktoru

Azərbaycan-Rusiya əməkdaşlığı birgə 
strateji layihələr çərçivəsində inkişaf edir

Oktyabrın 2-3-də Prezident İlham 
Əliyev Rusiya Federasiyasının 
Prezidenti Vladimir Putinin dəvəti 
ilə Soçidə işgüzar səfərdə olub. 

Səfər çərçivəsində dövlətimizin başçısı Soçi 
şəhərində keçirilən “Valday” Beynəlxalq 
Diskussiya Klubunun XVI plenar sessiya-
sında çıxış edib. Həmin çıxışda vurğulanan 
bütün məqamlardan Azərbaycan–Rusiya 
əlaqələrinin möhkəm dostluğa, mehriban 
qonşuluğa, etibarlı tərəfdaşlığa və qarşılıq-
lı hörmət prinsiplərinə əsaslandığı aydın 
görünür. Belə ki, Azərbaycan və Rusiya 
dövlət başçılarının birgə səyi və siyasi iradəsi 
sayəsində ölkələrimiz arasında əlaqələr strate-
ji tərəfdaşlıq müstəvisində uğurla inkişaf edir. 
Şübhəsiz ki, hər iki ölkə rəhbərinin müntəzəm 
görüşləri dövlətlərarası münasibətlərə yüksək 
dinamizm verir, iqtisadi əməkdaşlığın inkişafı 
üçün əlverişli zəmin yaradır.

Rusiyadan Azərbaycana, Azərbaycandan Rusiyaya çoxmilyardlı 
investisiyalar qoyulur. Energetika, nəqliyyat, humanitar, hərbi-texniki 
və turizm sahələrində əməkdaşlıq edirik. Yəni, əməkdaşlıq etmədiyimiz 
sahələrin adını çəkmək daha asandır. Buna görə, bir daha demək istəyirəm 
ki, müstəqil xarici siyasət kursu yeridən ölkə kimi Azərbaycan Rusiyanı 
mühüm tərəfdaşlardan biri, mehriban dost, qonşu hesab edir. 

İlham ƏLİYEV 
Azərbaycan Respublikasının Prezidenti

Paşinyana 
sarsıdıcı 
zərbə

Müsahibimiz Milli Məclisin deputatı, Demokratiya və İnsan Hüquqları 
Komitəsinin sədri, hüquq üzrə fəlsəfə doktoru Çingiz Qənizadədir

Prezident İlham Əliyevin Soçidə 
“Valday” Beynəlxalq Diskussiya 
Klubunun XVI illik iclasının ple-

nar sessiyasında səsləndirdiyi “Qarabağ 
Azərbaycandır və nida işarəsi” bəyanatı 
Ermənistan rəhbərliyinin Azərbaycanın 
əzəli və tarixi torpaqları ilə bağlı 
təxribatçı bəyanatına sərt və tutarlı ca-
vab idi. Prezident İlham Əliyev bu çıxışı 
ilə Qarabağın Azərbaycanın ayrılmaz 
hissəsi olduğunu canlı yayımda bir daha 
dünyaya bəyan etdi.

Dövlətimizin başçısı Dağlıq 
Qarabağla bağlı həqiqəti bir daha 

bütün dünyaya bəyan etdi


